
Астана қ., 2023 жылғы 13 қыркүйек
Құрметті Әлихан Асханұлы!

Құрметті әріптестер!

Тамыз айында нақты сектор бизнес-жағдайларды оң бағалап, инфляцияның баяулау үрдісі жалғасты.
2-СЛАЙД. ҚАЗАҚСТАНДАҒЫ ІСКЕРЛІК БЕЛСЕНДІЛІК 
Тамызда Қазақстанда іскерлік белсенділік индексі 49,9 белгісін құрап, нейтралды деңгейде қалыптасты. Ағымдағы және келешектегі бизнес-жағдайлар оң бағаланып отыр.
3-СЛАЙД. жылдық ИНФЛЯЦИЯ алты ай бойы төмендеуде
Алты ай ішінде жылдық инфляция төмендеп келеді. Оның қазіргі деңгейі – 13,1%. Жылдық инфляциядағы азық-түлік пен азық-түлікке жатпайтын компоненттің үлесі азайып, ақылы қызметтер инфляциясының үлесі ұлғаюда. 
Жылдық инфляцияның төмендеуіне қарамастан, айлық инфляция шілдедегі 0,6%-тен 0,7%-ке дейін жеделдеді. Айлық инфляцияның өсу қарқыны орташа мәндерден жоғары қалыптасып келеді. 

4-СЛАЙД. азық-түлік ИНФЛЯЦИЯсы баяулай түсуде
Азық-түлік инфляциясы тамақ өнімдерін өндірушілердің және ауыл шаруышылығындағы бағаның төмендеуіне байланысты, 12,4%-ке дейін баяулады. 
Жеміс-жидек пен көкөніс өнімдері маусымдық кезеңге байланысты арзандап келеді, бірақ оның өсу қарқыны өткен жылдармен салыстырғанда төмен. 
5-СЛАЙД. азық-түлікке жатпайтан ИНФЛЯЦИЯ да баяулауда
Азық-түлікке жатпайтын инфляция тамызда 13,5%-ті құрап, жылдық көрсеткіш баяулады. Алдыңғы айларда теңгенің нығаюына байланысты жеке пайдалануға арналған тауарлар, тұрмыстық заттар, құрылыс материалдары, дәрі-дәрмек бағаларының өсімі баяулап жатыр.

Жанар-жағармайдың сәуір айынан бастап шекті бөлшек саудадағы бағасының өсуіне байланысты, оның азық-түлікке жатпайтын инфляциядағы үлесі ұлғаюда.

Тамызда киім-кешек пен аяқ киім, тұрмыстық техника, автомобиль, газ бағасының айтарлықтай өскені тіркелді.

6-СЛАЙД. тұрғын үй коммуналдық қызметтерге тарифтердің өсуі аясында ақылы қызметтер ИНФЛЯЦИЯсы жылдамдауда  
Тұрғын үй коммуналдық қызметтер тарифінің өсуіне байланысты ақылы қызметтер инфляциясы жеделдей түсті. Тарифтер тамызда 6,1%-ке, жылдық көрсеткіште – 13,9%-ке өсті. 
Сонымен қатар, халықтың тұрақты сұранысына байланысты реттелмейтін қызметтердің бағасы өсімін сақтап қалып отыр. Оның ішінде – қалалық автокөлікпен жол, ұялы байланыс қызметтері мен жалдау ақысы.

7-СЛАЙД. ТЕҢГЕНІҢ АЙЫРБАСТАУ БАҒАМЫНЫҢ НЫҒАЮЫ 
Теңге бағамы тамыздағы әлсіреуіне қарамастан, жыл басынан бері 1 доллар үшін 459,39 теңгеге дейін 0,7%-ке нығайды. Өткен айда теңгенің 3,0%-ке әлсіреуі доллардың жаһандық нығаюына байланысты болды.

Ұлттық қордан республикалық бюджетке трансфертті қамтамасыз ету аясында валюта сату теңге бағамына оң ықпал етті. Оның тамыз айындағы мөлшері 770 млн долларды құрады. 

Сонымен қатар валюта бағамына квазимемлекеттік сектор субъектілерінің валюталық түсімді міндетті түрде сатуы жөніндегі норманы тамыз айында тоқтата тұруы да әсер етті. 
Тамызда Бірыңғай жинақтаушы зейнетақы қорына 240 млн долларға валюта сатып алынды. 

Ұлттық Банк еркін бағам белгілеу режимін ұстанады және валюталық интервенциялар жүргізбейді.

8-СЛАЙД. ХАЛЫҚАРАЛЫҚ РЕЗЕРВТЕРДІҢ ДИНАМИКАСЫ 

Жалпы халықаралық резервтер тамыз айының соңында 93,5 млрд долларды құрады.

Ұлттық Банктің алтын-валюта резервтері жыл басынан 33,6 млрд долларға дейін, яғни 4,3%-ке төмендеді. Бұл мемлекеттік борышты төлеу мақсатында Үкіметтің валюта шоттарындағы қаражатты конвертациялауға байланысты. Сонымен қатар салымдардың долларсыздандыру деңгейінің артуы аясында Ұлттық Банктің валюталық шоттарындағы екінші деңгейлі банктер қаражатының азаюы да әсер етті. 

Ұлттық қордың активтері жыл басынан 7,5%-ке, яғни 4,2 млрд долларға ұлғайып, жалпы көлемі 59,9 млрд долларды құрады. Негізгі өсім жыл басынан 6,1%-ті немесе 3,4 млрд долларды құраған инвестициялық табыс есебінен болды.  

Ұлттық қордан республикалық бюджетке трансферттер 2,9 трлн теңгені құрады. Оларды жүзеге асыру үшін Ұлттық қордың валюталық активтері 4,9 млрд долларға сатылды. Қорға түскен түсімдер жыл басынан 3,3 трлн теңгені құрады. 

9-СЛАЙД. БІРЫҢҒАЙ ЖИНАҚТАУШЫ ЗЕЙНЕТАҚЫ ҚОРЫНЫҢ ЗЕЙНЕТАҚЫ АКТИВТЕРІНІҢ ДИНАМИКАСЫ 
Зейнетақы активтері де оң динамиканы көрсетуде. Бірыңғай жинақтаушы зейнетақы қорының активтері жыл басынан 16,8 трлн теңгеге дейін немесе 14,6%-ке ұлғайды. Инвестициялық табыс көлемі жыл басынан бері 1,1 трлн теңгені құрады. Зейнетақы жарналары 1,4 трлн теңге, ал, жарнаны мерзімінен бұрын алу сомасы 164,8 млрд теңге болды.
Жалпы, сыртқы және ішкі нарықтарда жағдай тұрақты. Ұлттық Банк макроэкономикалық тұрақтылықты қамтамасыз етіп, инфляцияны төмендету үшін қажетті шараларды қабылдауды жалғастыратын болады.
Назарларыңызға рақмет! 


